
KORRUPSIYAGA OID HUQUQBUZARLIKLAR 
HAQIDA XABAR BERGAN SHAXSLARNI HIMOYA 

QILISH TO‘G‘RISIDAGI QONUN LOYIHASINI 
TAKOMILLASHTIRISH YUZASIDAN AYRIM 

MULOHAZALAR
Majidov Shahzod Abdixalil o‘g‘li,

O‘zbekiston Respublikasi 
Huquqni muhofaza qilish akademiyasi 

tayanch doktoranti
ORCID: 0000-0002-0583-2266

e-mail: shohzod.majidov@mail.ru

Annotatsiya. Ushbu maqola Oʻzbekiston Respublikasining “Korrupsiyaga oid huquqbuzarlik 
haqida xabar bergan shaxslarni himoya qilish toʻgʻrisida”gi  qonun loyihasini takomillashtirishga 
bagʻishlangan. Oʻzbekiston Respublikasi Korrupsiyaga qarshi kurashish agentligi tomonidan ishlab 
chiqilgan loyiha Oʻzbekiston Respublikasi Prezidentining 2023-yil 27-noyabrdagi “Korrupsiyaga qarshi 
kurashish tizimini yanada takomillashtirish hamda davlat organlari va tashkilotlari faoliyati ustidan 
jamoatchilik nazorati tizimi samaradorligini oshirish chora-tadbirlari toʻgʻrisida”gi PF–200-sonli 
Farmoni bilan tasdiqlangan Korrupsiyaga qarshi kurashish boʻyicha 2023-2024-yillarga moʻljallangan 
davlat dasturining 3-bandida koʻzda tutilgan. Unda korrupsiya toʻgʻrisida xabar beruvchi shaxslarning 
huquqlarini himoya qilish mexanizmlarini nazarda tutuvchi normativ huquqiy hujjat loyihasini ishlab 
chiqishda asosiy chora sanalgan korrupsiyaga oid xabarlarni qayta ishlash tizimini takomillashtirish 
vazifasi qoʻyilgan. Jumladan, O‘zbekistonda xabar beruvchi shaxsda korrupsiyaga oid huquqbuzarlik 
haqida xabar berishda g‘arazgo‘ylik, shaxsiy adovatga yo‘l qo‘ymaslik, xabar beruvchi shaxsga 
nisbatan uchinchi shaxslar tomonidan sodir etilishi mumkin bo‘lgan tazyiq, ta’qib va zo‘ravonlik 
holatlarining oldini olish maqsadida ushbu tushunchalarni tadqiq etish dolzarbdir. Shuningdek, 
mazkur loyiha doirasida o‘tkazilgan ilmiy tahlillardan kelib chiqib, mazkur qonun loyihasini 
takomillashtirish yuzasidan takliflar ishlab chiqilgan. Shu bilan birga, Rossiya Federatsiyasi va Belarus 
Respublikasining jinoyat qonunchiligi, shuningdek, huquqshunos olimlarning qarashlari ilmiy-nazariy 
jihatdan o‘rganilgan va muallif tomonidan olimlar bilan ilmiy bahs-munozaraga kirishilgan. Bundan 
tashqari, maqolada qonun loyihasidagi xabar qiluvchi shaxslarni himoya qilish va rag‘batlantirishning 
asosiy prinsiplari tahlil qilinib, mazkur tamoyillarni takomillashtirish yuzasidan zarur takliflar 
berilgan. O‘zbekistonda korrupsiyaviy jinoyatlarni tezkor fosh etish va oldini olishda xabar beruvchi 
shaxslarning roli va o‘rni o‘rganilgan.

Kalit so‘zlar: korrupsiya, shaxsiy adovat, g‘arazgo‘ylik, tazyiq, taʼqib, zo‘ravonlik, 
korrupsiyaga qarshi kurashish, korrupsiyaviy huquqbuzarliklar, xabar qiluvchi shaxs, xabar 
qiluvchining ish joyi.

НЕКОТОРЫЕ СУЖДЕНИЯ ПО СОВЕРШЕНСТВОВАНИЮ ЗАКОНОПРОЕКТА О ЗАЩИТЕ 
ЛИЦ, СООБЩИВШИХ О КОРРУПЦИОННЫХ ПРАВОНАРУШЕНИЯХ

Мажидов Шахзод Абдихалил угли,
базовый докторант Правоохранительной академии 

Республики Узбекистан

Аннотация. Данная статья посвящена совершенствованию проекта Закона 
Республики Узбекистан «О защите лиц, сообщивших о коррупционных правонарушениях». 
Его разработка Агентством по борьбе с коррупцией Республики Узбекистан предусмотрена 
пунктом 3 Государственной программы по противодействию коррупции на 2023–2024 
годы, утверждённой Указом Президента Республики Узбекистан «О мерах по дальнейшему 
совершенствованию системы противодействия коррупции и повышению эффективности 
системы общественного контроля за деятельностью государственных органов и организаций» 
от 27 ноября 2023 года № УП–200. Поставлена задача совершенствования системы обработки 
сообщений, касающихся коррупции, где основной мерой является разработка проекта 
нормативно-правового документа, предусматривающего механизмы защиты прав лиц, 
сообщивших о коррупции. В частности, в Узбекистане актуально изучение этих понятий 
в целях недопущения случаев осуждения, неприязни, давления, преследования и насилия в 
отношении лица, сообщившего о коррупционном правонарушении, которые могут быть 
совершены третьими лицами. Также на основе проведённого в рамках статьи научного анализа 
разработаны предложения по совершенствованию данного законопроекта. В ходе него было 
изучено уголовное законодательство Российской Федерации и Республики Беларусь, а также 
научно-теоретические взгляды учёных-правоведов, и автор вступил в научную дискуссию с 
учёными. Кроме того, в статье проанализированы основные принципы защиты и поощрения 
сообщающих лиц и даны необходимые предложения по совершенствованию этих принципов 
в законопроекте. Исследованы роль и значение сообщающих лиц в оперативном раскрытии и 
предупреждении коррупционных преступлений в Узбекистане.

Ключевые слова: коррупция, личная неприязнь, осуждение, притеснение, преследование, 
насилие, противодействие коррупции, коррупционные правонарушения, сообщившее лицо, место 
работы сообщившего лица.

SOME CONSIDERATIONS FOR IMPROVING THE DRAFT LAW ON THE PROTECTION OF 
PERSONS REPORTING CORRUPTION OFFENSES

Маjidov Shаkhzod Abdixalil ugli,
Doctoral student of thе Law Enforcement Academy 

of the Republic of Uzbekistan

Abstract. This article is devoted to the improvement of the draft law of the Republic of Uzbekistan 
"On the protection of persons reporting corruption-related offenses". The draft developed by the 
Anti-Corruption Agency of the Republic of Uzbekistan is the Decree of the President of the Republic 
of Uzbekistan No. PD-200 of November 27, 2023 "On measures to further improve the system of anti-
corruption and increase the effectiveness of the system of public control over the activities of state 
bodies and organizations" provided in paragraph 3 of the state program for the fight against corruption 
for 2023-2024. It faces the task of improving the system for processing reports of corruption, which is 
the main measure in the development of a draft regulatory document providing for mechanisms to 
protect the rights of persons reporting corruption. In particular, in Uzbekistan, it is important to study 
these concepts in order to prevent hypocrisy, personal hostility, oppression, harassment, and violence 
against a person reporting a corruption offense that may be committed by third parties. Also, based on 

Kirish
Maʼlumki, korrupsiyaga qarshi kurashish 

sohasining xalqaro huquqiy asosi hisoblan-
gan Birlashgan Millatlar Tashkilotining Kor-
rupsiyaga qarshi konvensiyasining 33-mod-
dasida har bir ishtirokchi davlat vakolatli 
organlarga mazkur konvensiyada jinoyat 
deb topilgan jinoiy xatti-harakatlar xususi-
da istalgan dalillar to‘g‘risida halol va oqilo-
na asoslarga tayangan holda xabar bergan 
shaxslarni himoya qilishga qaratilgan te-
gishli choralarni o‘zining ichki huquqiy tizi-
miga kiritish imkoniyatlarini ko‘rib chiqishi 
lozimligi qayd etilgan bo‘lsa [1], Yevropada 
Xavfsizlik va Hamkorlik Tashkiloti kengashi-
ning “Samarali boshqaruvni mustahkamlash, 
korrupsiya, pul mablag‘larini legallashtirish 
va terrorizmni moliyalashtirishga qarshi 
kurashishni tasdiqlash to‘g‘risida”gi Dublin 
deklaratsiyasida (2012-y.) ishtirokchi dav-
latlar tomonidan davlat va xususiy sektorda 
maʼlumot beruvchi shaxslar va ularning oila 
aʼzolarini samarali himoya qilish bo‘yicha 
chora-tadbirlarni kuchga kiritish bo‘yicha 
sa’y-harakatlarni kuchaytirishning muhimli-
gi tan olingan [2].

So‘nggi yillarda O‘zbekistonda korrupsi-
yaga qarshi kurashish jamiyat va davlat ol-
dida turgan dolzarb masalaga aylandi. Jum-
ladan, O‘zbekiston Respublikasi Prezidenti 
Shavkat Mirziyoyev o‘z nutqida “Korrupsiya-
ga qarshi kurashish har bir sof vijdonli inson-
ning, demokratik jamiyat va davlatning mu-
qaddas burchidir”, – deb taʼkidlagan edi [3, 
1-b.]. Shuningdek, korrupsiyaviy huquqbu-
zarliklarning oldini olish va unga qarshi kura-

shish borasida O‘zbekiston Respublikasi Bosh 
prokurori 2024-yil 16-yanvarda mamlaka-
timiz aholisiga qilgan murojaatida shunday 
degan edi: “Korrupsiya bilan bog‘liq har bir 
jinoyatni o‘z vaqtida aniqlashda biz mahalla, 
yoshlar, xotin-qizlar va nuroniy tashkilotla-
rining faollariga, turli mehnat jamoalaridagi 
jonkuyar va vatanparvar insonlarga, ularning 
tezkor xabari, amaliy yordami va hamkorligi-
ga tayanamiz” [4, 1-b.]. Shu nuqtayi nazardan 
bugungi kunda korrupsiyaga oid faktlar to‘g‘-
risida xabar berish tizimi jinoyatlarni tezkor 
ravishda fosh etish, korrupsiyaviy jinoyatlar-
ning oldini olish va unga qarshi kurashishda 
samarali usul hisoblanadi. Shu sababli kor-
rupsiyaviy huquqbuzarliklar haqida axborot 
taqdim qilgan shaxslarning huquqlarini hi-
moya qilish sodir etilayotgan huquqbuzar-
liklarning oldi olinishi, jinoiy holatlarning 
tezkor aniqlanishi, fosh etilishi, unga sabab 
bo‘luvchi sharoitlarning o‘z vaqtida bartaraf 
etilishi va jazo muqarrarligi taʼminlanishiga 
xizmat qiladi. 

Biroq bugungi kunda xabar beruvchi 
shaxslar tomonidan korrupsiyaga oid huquq-
buzarlik haqida xabar berilishi tufayli ularga 
nisbatan uchinchi shaxslar tomonidan tazyiq 
o‘tkazilishi ularning xabar berishga oid rag‘-
batining tushib ketishiga sabab bo‘lmoqda. 
Shuningdek, xabar beruvchi shaxslar tomo-
nidan korrupsiyaga oid faktlar haqida xabar 
qilmaslikni vakolatli organlarning xabar be-
ruvchi shaxslarga himoya choralarining o‘z 
vaqtida qo‘llashiga ishonch darajasi kamligi 
bilan izohlash mumkin. Jumladan, tadqiqotlar 
shuni ko‘rsatmoqdaki, haqida xabar qiluvchi 

the scientific analysis carried out on this project, proposals have been developed to improve this draft 
law. During the analysis, the criminal legislation of the Russian Federation and the Republic of Belarus 
was analyzed, as well as the theoretical views of legal scholars, which were studied in a scientific and 
theoretical way and included by the author in scientific discussion work with scientists. Also, in this 
article, the basic principles of protection and encouragement of informants in the draft law were 
analyzed, and reasonable suggestions for improving these principles were given. The role and place of 
whistleblowers in the rapid detection and prevention of corruption crimes in Uzbekistan is analyzed.

Keywords: corruption, personal animosity, condemnation, harassment, stalking, violence, 
anti-corruption, corruption offenses, whistleblower, whistleblower’s place of work.

shaxslar korrupsiyaviy jinoyatlarning atigi  
10 foizidan kamrog‘i ma’lumot bermoqda [5].

Tahlillar shuni ko‘rsatmoqdaki, “Chegara 
bilmas muxbirlar” (Reports without borders) 
xalqaro tashkiloti tomonidan “Matbuot va 
so‘z erkinligi” bo‘yicha eʼlon qilingan yillik hi-
sobotga ko‘ra, O‘zbekiston 2023-yilda matbu-
ot va so‘z erkinligida 45.73 ball bilan 180 ta  
davlat orasida 137-o‘rinda turgan bo‘lsa, 
2024-yilning birinchi choragida 37.27 ball bi-
lan 148-o‘rinda qayd etilib, 11 pog‘ona past-
lagan. Mazkur yillik hisobotda O‘zbekiston 
Respublikasida OАV uchun davlat organlari 
faoliyatini tanqid qilish murakkabligicha qo-
layotganligi, korrupsiya haqida xabar bergan 
shaxslar, ommaviy axborot vositalari, bloger-
lar va jurnalistlarga tahdid qilinayotganligi, 
shuningdek, ularning huquqiy himoyasini 
yetarlicha taʼminlashning normativ-huquqiy 
asoslari va himoya qilish mexanizmlari to‘-
liq emasligi taʼkidlangan [6]. Bundan tash-
qari, yillik hisobotda O‘zbekiston Respubli-
kasida xabar beruvchilarning so‘z erkinligini 
taʼminlash korrupsiyaga qarshi kurashish-
ning asosiy jihati sifatida, davlat va xususiy 
sektorda korrupsiyaviy huquqbuzarlikni 
profilaktika qilishda muhim ahamiyatga ega 
ekanligi haqida so‘z yuritilgan.

Shu sababli O‘zbekiston Respublikasi-
da korrupsiyaviy huquqbuzarliklarga qar-
shi kurashish va uning oldini olishda xabar 
beruvchi shaxslarning huquqlarini huquqiy 
jihatdan himoya qilishning tashkiliy-huqu-
qiy asoslarini takomillashtirish muhim aha-
miyat kasb etmoqda. Jumladan, O‘zbekiston 
Respublikasi Prezidentining 2023-yil 27-no-
yabrdagi “Korrupsiyaga qarshi kurashish ti-
zimini yanada takomillashtirish hamda dav-
lat organlari va tashkilotlari faoliyati ustidan 
jamoatchilik nazorati tizimi samaradorli-
gini oshirish chora-tadbirlari to‘g‘risida”gi 
PF–200-sonli Farmoni bilan tasdiqlangan 
korrupsiyaga qarshi kurashish bo‘yicha 
2023-2024-yillarga mo‘ljallangan davlat das-
turida korrupsiya to‘g‘risida xabar beruvchi-
larning huquqlarini himoya qilish mexanizm-

larini nazarda tutuvchi normativ-huquqiy 
hujjat loyihasini ishlab chiqish korrupsiyaga 
qarshi kurashishning asosiy chora-tadbiri si-
fatida belgilandi. 

Ushbu chora-tadbirdan kelib chiqqan hol-
da, O‘zbekiston Respublikasi Korrupsiyaga 
qarshi kurashish agentligi tomonidan O‘zbe-
kiston Respublikasining “Korrupsiyaga oid 
huquqbuzarlik haqida xabar bergan shaxslar-
ni himoya qilish to‘g‘risida”gi qonuni loyihasi 
(keyingi o‘rinlarda loyiha) ishlab chiqildi. 

Material va metodlar
Tadqiqot davomida xabar berish insti-

tutida “xabar qiluvchi shaxslar” tushuncha-
siga oid yuridik terminlarni qo‘llashdagi 
xatolar, korrupsiyaviy huquqbuzarliklar 
haqida xabar qiluvchi shaxslar tomonidan 
xabar berishda g‘arazgo‘ylik yoki past ni-
yatlar hamda shaxsiy adovatga yo‘l qo‘y-
maslik, huquqni muhofaza qiluvchi organ-
larga maxfiylik asosida ko‘maklashuvchi 
shaxslarga ushbu qonun loyihasi tatbiq 
etilmasligi, xabar qiluvchi shaxslarga nis-
batan sodir etilishi mumkin bo‘lgan tazyiq, 
taʼqib, zo‘ravonlikdan muhofaza qilish-
ning o‘ziga xos jihatlari, shuningdek, Ros-
siya Federatsiyasi va Belarus Respublikasi 
davlatlarida ushbu tajribaning normalarda 
mustahkamlanishi hamda qo‘llanishi kabi 
masalalar o‘rganildi.  

Yuqorida sharhlanayotgan masalalar yu-
zasidan muallif pozitsiyasi ishlab chiqilgan 
bo‘lib, O‘zbekiston Respublikasining “Kor-
rupsiyaga oid huquqbuzarliklar haqida xabar 
bergan shaxslarni himoya qilish to‘g‘risida”gi 
qonuni loyihasini takomillashtirish yuzasidan 
taklif va tavsiyalar ishlab chiqilgan. 

Ushbu tadqiqot ishida ilmiy manbalarni 
kompleks tadqiq etish, statistik maʼlumotlar 
tahlili, qiyosiy-huquqiy va taqqoslash kabi 
usullardan foydalanildi.

Tadqiqot natijalari
Мazkur loyiha xorijiy davlatlarning ilg‘or 

tajribasi va xalqaro standartlar asosida ishlab 
chiqilgan bo‘lib, korrupsiyaviy huquqbuzar-
liklar haqida xabar bergan shaxslarning hu-

quqlarini huquqiy jihatdan himoya qilishda 
muhim ahamiyat kasb etadi. Biroq loyiha us-
tida o‘tkazilgan ilmiy-nazariy tahlillar loyiha-
ning ayrim moddalarini qayta ko‘rib chiqqan 
holda uni yanada takomillashtirish lozimligi-
ni ko‘rsatmoqda. 

Tahlillar loyihaning nomi va matnida kel-
tirilgan “xabar bergan shaxslar”, “xabar be-
ruvchi shaxslar” so‘zlarini “xabar qiluvchi 
shaxslar” so‘zlariga almashtirish zarurligini 
taqozo qilmoqda. Buning sababini quyidagi-
cha tahlil qilish mumkin: 

– birinchidan, korrupsiyaga qarshi ku-
rashish sohasidagi munosabatlarni tartibga 
soluvchi amaldagi qonunchilik hujjatlarida 
“korrupsiyaga oid huquqbuzarliklar haqida 
xabar qiluvchi shaxslar himoyasi” belgilan-
gan. Jumladan, O‘zbekiston Respublikasining 
2017-yil 3-yanvardagi “Korrupsiyaga qar-
shi kurashish to‘g‘risida”gi O‘RQ–419-sonli 
Qonuni 26-, 28-moddalarida “xabar qiluvchi 
shaxs” termini qo‘llangan va moddalarning 
nomi: 

“Davlat organlari xodimlarining korrupsi-
yaga oid huquqbuzarliklar faktlari to‘g‘risida 
xabar qilish majburiyati” (26-modda);

“Korrupsiyaga oid huquqbuzarliklar to‘g‘-
risidagi axborot haqida xabar qiluvchi shaxs-
lar va ularning yaqin qarindoshlarini himoya 
qilish” (28-modda) tarzida bayon etilgan; 

– ikkinchidan, O‘zbekiston Respublikasi-
ning Jinoyat kodeksida “jinoyat haqida xabar 
qilmaslik” jinoyatga daxldorlikni keltirib chi-
qarishi belgilangan va ushbu moddada “jino-
yat haqida xabar qilmaslik” atamasi qo‘llan-
gan (JK 31-modda);

uchinchidan, O‘zbekiston Respublikasi-
ning amaldagi qonun hujjatlari tahliliga ko‘-
ra, yuridik texnika qoidalari va qonun ijod-
korligi amaliyoti talablarida yuridik termin-
lar (normativ qoidalar)ni o‘zgartirishga yo‘l 
qo‘yilmaydi. 

Yuqoridagi talablarga asosan, O‘zbekiston 
Respublikasining “Normativ-huquqiy hujjat-
lar to‘g‘risida”gi Qonuni va ushbu qonun bi-
lan tasdiqlangan yagona uslubiyot, shuning-

dek, O‘zbekiston Respublikasi Oliy Majlisi 
Palatalarining 2010-yil 30-dekabr kunidagi 
237-II/150-II-son qo‘shma qarori bilan tas-
diqlangan qoidalar talablaridan kelib chiqib, 
loyihaning nomini “Korrupsiyaga oid huquq-
buzarlik haqida xabar qilgan shaxslarni hi-
moya qilish to‘g‘risida” deb nomlash va loyi-
ha moddalarida qayd etilgan “xabar bergan 
shaxslar”, “xabar beruvchi shaxslar” so‘zlarini 
“xabar qiluvchi shaxslar” atamasiga o‘zgarti-
rish lozim.

Shuningdek, o‘tkazilgan tahlillarga ko‘ra, 
loyihaning 1-moddasi ikkinchi qismiga aso-
san, ushbu qonun tezkor-qidiruv faoliyatini 
amalga oshiruvchi organlarga maxfiylik aso-
sida ko‘maklashuvchi shaxslarni himoya qi-
lish bilan bog‘liq munosabatlarga tatbiq etil-
masligi belgilangan. 

Maʼlumki, maxfiylik asosida ko‘makla-
shuvchi shaxslar O‘zbekiston Respublikasi-
ning 2012-yil 25-dekabrdagi “Tezkor-qidi-
ruv faoliyati to‘g‘risida”gi O‘RQ–344-sonli 
Qonuniga muvofiq, tezkor-qidiruv faoliyatini 
amalga oshiruvchi organlarga ko‘maklashi-
shi mumkin. Ko‘maklashish faqat yuqorida 
taʼkidlangan qonunga muvofiq amalga oshi-
rilgan taqdirda ushbu shaxs toifasi tezkor-qi-
diruv faoliyatini amalga oshiruvchi organlar-
ga maxfiylik asosida ko‘maklashuvchi shaxs 
sifatida eʼtirof etiladi. Shu sababli mazkur 
loyihaning 1-moddasi ikkinchi qismini quyi-
dagicha tahrirda o‘zgartirish lozim: “Ushbu 
qonun “Tezkor-qidiruv faoliyati to‘g‘risida”gi 
O‘zbekiston Respublikasining Qonuniga 
muvofiq, tezkor-qidiruv faoliyatini amalga 
oshiruvchi organlarga maxfiylik asosida ko‘-
maklashuvchi shaxslarni himoya qilish bilan 
bog‘liq munosabatlarga tatbiq etilmaydi”. 

Bundan tashqari, loyihaning 14-moddasi-
da xabar beruvchining majburiyatlari sifatida 
xabar beruvchi xabar berishda g‘arazgo‘ylik 
va shaxsiy adovatga yo‘l qo‘ymasligi belgi-
langan. Biroq loyihaning biror-bir matnida 
“g‘arazgo‘ylik yoki past niyatlar” va “shaxsiy 
adovat” kabi tushunchalarning izohi mavjud 
emas va bu esa kelgusida har qanday shaxs 

unga nisbatan “g‘arazgo‘ylik yoki past niyat-
lar” yoinki “shaxsiy adovat” orqali shikoyat 
qilinganligini bildirishi va amaliyotda huquq-
ni muhofaza qiluvchi organlar tomonidan bu-
ning oldini olishda maʼlum bir qiyinchiliklar 
yuzaga keltirishi mumkin. Shu sababli loyi-
haning 3-moddasida qayd etilgan asosiy tu-
shunchalarga “g‘arazgo‘ylik” va “shaxsiy ado-
vat” tushunchalarini kiritish va ularning aniq 
taʼrifini ishlab chiqish shart.

Shu nuqtayi nazardan kelib chiqib, qu-
yida keltirilgan rasmdan ko‘rish mumkinki, 
tadqiqot ishi so‘rovnomasida “Korrupsiyaga 
oid huquqbuzarliklar haqida xabar qiluvchi 
shaxslar xabar berishda g‘arazgo‘ylik yoki 
past niyatlar, shaxsiy adovat hamda shaxsiy 
manfaatlarni ko‘zlab xabar berishi mum-
kinmi?” degan mazmundagi savolga res-
pondentlar quyidagicha ovoz berishgan (1-
rasm).

 

  

‘

Yo‘q
 

  

‘

Yo‘q

1-rasm. So‘rovnoma natijasi foiz hisobida

Ushbu so‘rovnoma natijasini xabar qi-
luvchi shaxslar ish joyida korrupsiyaga oid 
huquqbuzarliklar haqida xabar berishda g‘a-
razgo‘ylik yoki past niyatlar, shaxsiy adovat 
yoinki shaxsiy manfaatlarni ko‘zlab xabar 
berishi mumkinligi ehtimoli mavjudligi bilan 
izohlash mumkin.

Huquqshunos olimlarning ilmiy nazari-
yasida “g‘arazgo‘ylik yoki past niyatlar” va 
“shaxsiy adovat” tushunchalariga nisbatan 
turli xil yondashuvlar mavjud. Jumladan, 
tadqiqotchi U. Zakirova tomonidan “g‘araz-
go‘ylik” va “past niyatlar” tushunchalarini 
izohlash borasida amaliyotchi va nazari-
yotchi olimlar o‘rtasida yagona yondashuv 
mavjud emasligi, buning natijasida ular tur-
licha talqin qilinishiga sabab bo‘layotganligi 
taʼkidlangan [7, 119-b.].

O‘zbekiston Respublikasi Jinoyat kodeksi-
ning “Аtamalarning huquqiy maʼnosi” nomli 
8-bo‘limida ham faqat g‘arazgo‘ylik niyatla-

ri izohlangan. Unda g‘arazgo‘ylik niyatlariga 
“sodir qilingan jinoyatdan moddiy yoki bosh-
qacha mulkiy yo‘sindagi foyda olish yoxud 
moddiy xarajatlardan qutulishga intilishda 
ifodalangan niyat” deb taʼrif berilgan. 

Huquqshunos olim I.G. Tyutyunnikning 
fikricha, g‘arazgo‘ylik shaxsning shaxsiy xu-
susiyatlari (qiziqishlari, intilishlari, sevimli 
mashg‘ulotlari va hayot yo‘nalishlari) bilan 
to‘ldirilgan va boyitilgan ehtiyojlarni qon-
dirish, noqonuniy boyishni amalga oshirish 
maqsadida shaxs tomonidan har qanday foy-
da (moddiy yoki boshqacha mulkiy yo‘sinda-
gi foyda) olishga qaratilgan, xudbin ehtiyoj va 
o‘zga shaxsning mulki yoki mulkiy huquqini 
tortib olishga qaratilgan harakatlarni o‘z ichi-
ga oluvchi niyatdir [8, 11-b.].

Rossiyalik huquqshunos olim А.А. Turi-
shevning ta’kidlashicha, g‘arazgo‘ylik shaxs-
ning o‘zi yoki yaqin qarindoshlari uchun foy-
da olish maqsadida mulk yoki mulkiy huquq-

ni olishga qaratilgan ichki motivdir [9, 11-b.]. 
Huquqshunos olim D.O. Teplovaning fikricha, 
g‘arazgo‘ylik o‘zga shaxslarning mulki va mul-
kiy huquqlarini qo‘lga kiritishda ifodalanadi-
gan maqsadda namoyon bo‘ladi [10, 11-b.]. 

Shuningdek, Rossiya Federatsiyasining Ji-
noyat kodeksida g‘arazgo‘ylik tushunchasiga 
quyidagicha taʼrif berilgan: “G‘arazgo‘ylik – 
shaxsda qonuniy asoslarning mavjud emas-
ligiga qaramasdan, shaxsning noqonuniy ra-
vishda boyishi, moddiy yoki boshqacha mul-
kiy yo‘sindagi manfaat olishga bo‘lgan ichki 
istagidir (motiv)” [11, 11-b.]. Belarus Respub-
likasining Jinoyat kodeksiga ko‘ra, g‘arazgo‘y-
lik – bu sodir etilgan yoki etilayotgan jinoyat-
dan o‘zi yoki yaqinlari uchun mulkiy foyda 
olish istagi yoki o‘zi yoki yaqinlarini moddiy 
xarajatlardan qutqarish niyati bilan tavsiflan-
gan motivlar majmuasidir [12, 11-b.]. 

Bugungi kunda “past niyatlar” atamasi 
ham jinoyat qonunchiligida keng qo‘llanib 
kelinmoqda. Ko‘p hollarda u g‘arazli niyatlar 
bilan birga keladi (bunda g‘arazli va boshqa 
past niyatlar deb qayd etiladi). Demak, g‘a-
razli niyat, shubhasiz, past niyatlardan biri 
hisoblanadi, lekin qonun chiqaruvchi nazdi-
da boshqa past niyatlar ham mavjud. Yuridik 
adabiyotlarda “past niyatlar” (shuhratpa-
rastlik, tubanlik, razillik, qo‘rqoqlik, burch-
ni noto‘g‘ri tushunish va boshq.) juda keng 
tushuniladi [13, 243-b.]. Huquqshunos olim  
S.I. Nikulinning fikriga ko‘ra, “past niyatlar 
shunday motivlarki, ular odob-axloq qoida-
larini qo‘pol ravishda buzadi (masalan, o‘ch 
olish, milliy va irqchilik zamirida)” [14, 301-b.].  
Xuddi shunga o‘xshash pozitsiyani tadqiqot-
chi А.I. Chuchayev ham bildiradi. Uning na-
zarida, past niyatlar shaxsning boshqa bir 
shaxsdan o‘ch olish yoki rashk tufayli ong os-
tida o‘ylangan niyatlaridir [15, 348-b.]. 

Bizningcha, bu yerda so‘z odob-axloq va 
jamiyat qadriyatlariga zid bo‘lgan motivlar 
haqida bormoqda. Y. Gil esa “past niyatlar” 
tamagirlik, bezorilik, o‘ch olish, milliy, irqiy 
yoki diniy adovat zamiridagi motivlar ekanli-
gini bildirgan [16, 355-b.].

Bundan tashqari, jinoyat qonunchiligi-
da shaxsiy adovat tushunchasi yuzasidan 
ham olimlar tomonidan ilmiy izlanishlar olib 
borilgan. Jumladan, S. Vshivsevning fikriga 
ko‘ra, shaxsiy adovat – murakkab psixolo-
gik jarayon bo‘lib, shaxsda yashirin psixolo-
gik tajovuzda ifodalangan ruhiy jarayondir  
[17, 11-b.]. D.N. Ushakovaning fikricha, shax-
siy adovat uchinchi shaxslarga nisbatan ya-
shirin ruhiy dushmanlik munosabatini bildi-
radi [18, 11-b.], R.А. Sevostyanovning fikriga 
ko‘ra, shaxsiy adovat shaxsiy dushmanlikning 
tashqi ifodasi bo‘lib, boshqa shaxs va uning 
xatti-harakatlarini ichki rad etishda ifodala-
nadi [19, 11-b.]. 

Tadqiqot natijalari tahlili
Tahlillarga ko‘ra, mazkur loyihaning 

14-moddasida xabar beruvchining majburi-
yatlari sifatida uning xabar berishda g‘araz-
go‘ylik va shaxsiy adovatga yo‘l qo‘ymasligi 
belgilangan. 

Fikrimizcha, shaxsiy adovat shaxslar o‘r-
tasida dushmanlik munosabati va shunday 
munosabatga xos his-tuyg‘uda ifodalangan 
harakat yoki harakatsizlik bo‘lsa, g‘arazgo‘y-
lik moddiy yoki boshqacha mulkiy yo‘sindagi 
foyda olish yoxud moddiy xarajatlardan qutu-
lishga intilishga bo‘lgan harakat yoki harakat-
sizlikda ifodalangan niyat yoxud maqsaddir.

Yuqorida o‘tkazilgan tahlillarga asoslanib, 
loyihaning 3-moddasida qonunda qo‘llangan 
asosiy tushunchalar sifatida “g‘arazgo‘ylik 
yoki past niyat” va “shaxsiy adovat” tushun-
chasiga taʼrif ishlab chiqilishi lozim. Jumladan: 

“xabar berishda g‘arazgo‘ylik yoki past ni-
yat” – moddiy yoki boshqacha mulkiy yo‘sin-
dagi foyda olish yoxud moddiy xarajatlardan 
qutulishga intilishga bo‘lgan harakat yoki ha-
rakatsizlikda ifodalangan niyat yoki odob-ax-
loq qoidalarini qo‘pol ravishda buzishda ifo-
dalangan maqsad;

“xabar berishda shaxsiy adovat” – shaxslar 
o‘rtasida dushmanlik munosabati, psixologik 
tajovuzda ifodalangan yoki shunday muno-
sabatga xos salbiy his-tuyg‘uda ifodalangan 
jarayon. 

O‘zbekiston Respublikasining 2017-yil 
3-yanvardagi “Korrupsiyaga qarshi kura-
shish to‘g‘risida”gi O‘RQ–419-sonli Qonuni 
28-moddasida korrupsiyaga oid huquqbuzar-
liklar haqida xabar qiluvchi shaxslar to‘g‘risi-
dagi ma’lumotlar xizmat sirini tashkil etishi 
hamda faqat qonunda nazarda tutilgan hol-
larda va shaxsning o‘zi, shuningdek, korrup-
siyaga qarshi kurashish bo‘yicha faoliyatni 
amalga oshiruvchi organ rahbarining yozma 
ruxsati asosida oshkor etilishi va korrupsi-
yaga oid huquqbuzarliklar to‘g‘risida xabar 
qiluvchi shaxslar hamda ularning yaqin qa-
rindoshlarining hayoti va sog‘lig‘iga haqiqiy 
tahdid, ularga nisbatan zo‘rlik ishlatilganligi, 
ularning mol-mulki yo‘q qilinganligi yoki shi-
kastlantirilganligini tasdiqlovchi yetarli asos-
lar mavjud bo‘lgan taqdirda korrupsiyaga 
qarshi kurashishni amalga oshiruvchi organ-
lar “Jabrlanuvchilarni, guvohlarni va jinoyat 
protsessining boshqa ishtirokchilarini himo-

ya qilish to‘g‘risida”gi O‘zbekiston Respubli-
kasi Qonuniga muvofiq, ularni himoya qilish 
bo‘yicha zarur choralar ko‘rishi shartligi bel-
gilangan.

Demak, xabar qiluvchi shaxslar to‘g‘risi-
dagi ma’lumotlar xizmat sirini tashkil qiladi 
va oshkor etilishiga yo‘l qo‘yilmaydi. Xabar 
qiluvchi shaxslarning shaxsiga doir ma’lu-
motlarning oshkor bo‘lishi kelgusida ularga 
nisbatan uchinchi shaxslar tomonidan tazyiq, 
taʼqib va zo‘ravonlik holatlari sodir etilishiga 
olib kelishi mumkin.

Xususan, O‘zbekistonda 2021–2023-yil-
lar oralig‘ida korrupsiyaga oid huquqbuzar-
lik haqida xabar bergan va rag‘batlantiril-
gan shaxslar soni tahlil qilinganda, korrup-
siyaga oid huquqbuzarliklar haqida xabar 
berish ko‘rsatkichlari nisbatan past darajani 
tashkil qilayotganligi aniqlangan. Mazkur 
ko‘rsatkichlarni quyidagi 2-rasmda ko‘rish 
mumkin.

 

– yillar oralig‘ida korrupsiyaga oid huquqbuzarlik haqida 
xabar bergan va rag‘batlantirilgan shaxslar soni

2-rasm. 2021–2023-yillar oralig‘ida korrupsiyaga oid huquqbuzarlik haqida xabar bergan va 
rag‘batlantirilgan shaxslar soni

Demak, mazkur statistika maʼlumotlaridan 
ko‘rish mumkinki, korrupsiyaga oid huquq-
buzarlik haqida xabar beruvchi shaxslar soni 
ko‘rsatkichlarining kamligini ularga nisbatan 
uchinchi shaxslar tomonidan tazyiq, taʼqib 
va zo‘ravonlik holatlari sodir etilishi mumkin 
bo‘lgan xatti-harakatlar orqali izohlash mum-
kin. Shu sababli loyihada xabar bergan shaxs-
larga nisbatan tazyiq, taʼqib va zo‘ravonlik 
holatlarining oldini olish maqsadida himoya 
chorasi qo‘llanishi belgilangan. Xususan, lo-
yihada xabar qiluvchi shaxslarga oid “tazyiq” 
(28-modda), “taʼqib” (25-modda), “zo‘ravon-
lik” (25-modda), “tazyiq va zo‘ravonlikdan hi-

moya qilish” (3-modda), “xabar beruvchining 
ish joyi” (15-modda), “xodim” (12-modda), 
“sobiq xodim” (12-modda), “shaxsiy man-
faatlarni ko‘zlab xabar berish” (23-modda) 
tushunchalari ishlatilgan. Biroq loyihaning 
biror-bir matni yoki moddasida “xabar beruv-
chining ish joyi”, “tazyiq”, “taʼqib”, “zo‘ravon-
lik”, “tazyiq va zo‘ravonlikdan himoya qilish” 
kabi tushunchalarning izohi mavjud emas. Bu 
esa kelgusida har qanday shaxsga nisbatan 
“tazyiq”, “taʼqib” va “zo‘ravonlik” orqali shiko-
yat qilinganligini bildirishi va amaliyotda bu-
ning oldini olishda maʼlum bir qiyinchiliklarni 
yuzaga keltirishi mumkin. 

Shu tufayli loyihaning 3-moddasida bel-
gilangan asosiy tushunchalarga “xabar qi-
luvchining ish joyi”, “xodim”, “sobiq xodim”, 
“shaxsiy manfaatlarni ko‘zlab xabar berish”, 
“tazyiq”, “taʼqib”, “zo‘ravonlik” hamda “tazyiq 
va zo‘ravonlikdan himoya qilish” kabi aso-
siy tushunchalarni ishlab chiqish va kiritish 
maqsadga muvofiq.

Jumladan: 
“xabar qiluvchining ish joyi” – o‘zi bilan 

tuzilgan mehnat shartnomasi yoxud fuqaro-
viy-huquqiy shartnomaga muvofiq, mehnat 
majburiyatlarini amalga oshirish yoki xizmat 
vazifalarini bajarish uchun bo‘lishi yoki bori-
shi lozim bo‘lgan, ish beruvchi tomonidan be-
vosita yoki bilvosita nazorat qilinadigan joy 
(hudud); 

“xodim” – ish beruvchi bilan mehnat 
shartnomasi (kontrakt) asosida yoxud saylab 
qo‘yiladigan yoki tayinlanadigan lavozimlar-
da mehnat yoki xizmat vazifalarini bajarish 
maqsadida mehnat munosabatlariga kirish-
gan shaxs; 

“sobiq xodim” – ish beruvchi bilan mehnat 
majburiyatlarini amalga oshirish yoki xizmat 
vazifalarini bajarish maqsadida ilgari meh-
natga oid munosabatlariga kirishgan va ke-
yinchalik ish beruvchi bilan mehnat munosa-
batlarini tugatgan shaxs;

“shaxsiy manfaatlarni ko‘zlab xabar be-
rish” – xabar qiluvchi shaxs tomonidan o‘z 
shaxsiy manfaatlari yoxud yaqin qarindoshi 
yoki o‘ziga aloqador bo‘lgan boshqa shaxs-
lar manfaatini ko‘zlab, moddiy va nomoddiy 
qimmatliklar yoki boshqacha mulkiy yo‘sin-
dagi foyda yoxud mol-mulk, boylik va imti-
yozlar ko‘rinishida shaxsiy naf olish imkoni-
yatini (shaxsiy, ijtimoiy, moliyaviy va boshqa 
tijorat yoki notijorat manfaatlari) ko‘zlab xa-
bar berishda ifodalangan xatti-harakat; 

“tazyiq” – sodir etilganligi uchun maʼmu-
riy yoki jinoiy javobgarlik nazarda tutilma-
gan, korrupsiyaga oid huquqbuzarlik haqida 
xabar qilgan shaxsning shaʼni va qadr-qim-
matini kamsitadigan harakat (harakatsiz-
lik);

“taʼqib” – korrupsiyaga oid huquqbuzarlik 
haqida xabar qilgan shaxsning xohish-iroda-
siga qarshi u bilan og‘zaki, telekommunikat-
siya tarmoqlari vositasida, shu jumladan, 
Internet jahon axborot va ijtimoiy tarmog‘i 
orqali yoki boshqa usullarni qo‘llash yo‘li bi-
lan muloqotga kirishish; uning ish (xizmat), 
o‘qish va (yoki) yashash (doimiy, vaqtincha-
lik) joyiga borib tazyiq o‘tkazishda ifodalan-
gan hamda xabar qilgan shaxsda o‘z xavfsiz-
ligi uchun xavotir qo‘zg‘atadigan xatti-hara-
katlar; 

“zo‘ravonlik” – korrupsiyaga oid huquqbu-
zarlik haqida xabar qilgan shaxsga nisbatan 
jismoniy va ruhiy taʼsir o‘tkazish yoki bunday 
taʼsir o‘tkazish choralarini qo‘llash bilan tah-
did qilish orqali uning hayoti, sog‘lig‘i, shaʼni, 
qadr-qimmati va ishchanlik obro‘si, qonun 
bilan himoya qilinadigan boshqa huquqlari 
hamda erkinliklariga tajovuz qiladigan g‘ayri-
huquqiy harakat (harakatsizlik); 

“jismoniy zo‘ravonlik” – korrupsiyaga oid 
huquqbuzarlik haqida xabar qilgan shaxsga 
nisbatan og‘irligi turli darajada bo‘lgan tan ja-
rohatlari yetkazish, xavf ostida qoldirish, ha-
yoti xavf ostida qolgan shaxsga yordam ko‘r-
satmaslik, zo‘ravonlik xususiyatiga ega bosh-
qa huquqbuzarliklar sodir etish, jismoniy 
taʼsir o‘tkazish yoki bunday taʼsir o‘tkazish-
ning o‘zga choralarini qo‘llash bilan tahdid 
qilish orqali xabar qilgan shaxsning hayoti, 
sog‘lig‘i, erkinligi hamda qonun bilan himoya 
qilinadigan boshqa huquqlari va erkinliklari-
ga tajovuz qiladigan zo‘ravonlik shakli; 

“ruhiy zo‘ravonlik” – korrupsiyaga oid hu-
quqbuzarlik haqida xabar qilgan shaxsni ha-
qoratlash, unga tuhmat qilish, tahdid qilish, 
uning shaʼni, qadr-qimmatini kamsitish, shu-
ningdek, uning xohish-irodasini cheklashga 
qaratilgan boshqa xatti-harakatlarda ifoda-
lanadigan zo‘ravonlik shakli, shu jumladan, 
tazyiq va zo‘ravonlik haqida xabar bergan 
shaxsda o‘z xavfsizligi uchun xavotir uyg‘ot-
gan, o‘zini himoya qila olmaslikka olib kelgan 
yoki ruhiy sog‘lig‘iga zarar yetkazgan harakat 
(harakatsizlik);

“tazyiq va zo‘ravonlikdan himoya qilish” – 
korrupsiyaga oid huquqbuzarlik haqida xa-
bar qilgan shaxsning hayoti, sog‘lig‘i va mol-
mulki uchun paydo bo‘lgan xavfni bartaraf 
etish, tezkor chora-tadbirlar talab qiladigan 
hayotiy vaziyatlar yuz berganda, uning xavf-
sizligini taʼminlash, shuningdek, xabar bergan 
shaxsga nisbatan iqtisodiy, ijtimoiy, huquqiy, 
psixologik va boshqa tusdagi kechiktirib bo‘l-
maydigan tadbirlar qo‘llash tizimi. 

Shuningdek, loyiha ustida o‘tkazilgan tah-
lillarga ko‘ra, loyihaning 4-moddasida xabar 
beruvchini himoya qilishning asosiy prinsipla-
ri sifatida qonuniylik, xabarlarni jamiyat man-
faati sifatida ko‘rib chiqish, himoya qilishning 
asosliligi va adolatliligi, xolislik, xabar beruv-
chi haqidagi maʼlumotlarning sir saqlanishi, 
xabar beruvchining shaʼni va qadr-qimmatini 
hurmat qilish, shaxsiy hayot, turar joy va mol-
mulki daxlsizligini taʼminlash belgilangan. 

Fikrimizcha, xabar qilgan shaxsni himo-
ya qilishning asosiy prinsiplari sifatida “xa-
bar qiluvchining xohish-istaklarini hisobga 
olish”, “fuqarolarning huquqlari, erkinliklari 
va qonuniy manfaatlariga rioya etish”ni ki-
ritish lozim. Sababi ushbu loyiha moddala-
rida xabar qiluvchilarga nisbatan himoya 
qilish choralarini qo‘llash va ularni rag‘bat-
lantirishda ularning xohish-istaklari hisobga 
olinishi belgilangan. Jumladan, ushbu loyi-
haning 5-moddasida xabar beruvchi rag‘-
batlantirishdan voz kechish; 13-moddasida 
xabar beruvchi himoya vositalarini himoya 
qilishni taʼminlovchi organlar bilan kelishgan 
holda shaxsiy tashabbusi bilan tanlashi yoki 
o‘zgartirishi; 32-moddasida voyaga yetgan 
xabar beruvchi o‘z roziligi bilan, voyaga yet-
maganlar esa qonuniy vakili yoki vasiylik va 
homiylik organi roziligi bilan ularning xavf-
sizligi taʼminlanadigan joylarga bepul vaq-
tincha joylashtirilishi; 33-moddasida xabar 
beruvchining roziligi bilan yoki uning ariza-
siga ko‘ra, boshqa vaqtinchalik yoxud doimiy 
yashash joyiga ko‘chirilishi, vaqtinchalik yoki 
doimiy ishga (xizmatga) yoxud boshqa o‘qish 
joyiga o‘tkazilishi; 34-moddasida esa xabar 

beruvchining arizasiga ko‘ra yoki uning rozi-
ligi bilan uning ismi, otasining ismi va boshqa 
maʼlumotlari o‘zgartirilgan shaxsini tasdiq-
lovchi hujjatlar berilishiga haqli ekanligi bel-
gilangan. Shu sababli ushbu normalarni amal-
ga oshirishda xabar beruvchilarni himoya 
qilishning asosiy prinsiplari sifatida ularning 
xohish-istaklarini hisobga olish prinsipini 
belgilash lozim. Shuningdek, xabar beruvchi-
larni himoya qilishda vakolatli davlat organ-
lari tomonidan boshqa fuqarolarning huquq-
lari, erkinliklari va qonuniy manfaatlariga 
rioya etish tamoyilini ham kiritish muhim.

Bundan tashqari, ushbu loyihaning 8-bo-
bida xabar berish orqali xabar beruvchini 
rag‘batlantirishning umumiy asoslari bel-
gilangan bo‘lib, ammo rag‘batlantirishning 
asosiy prinsiplari mazkur loyihada o‘z aksini 
topmagan. Shu bois loyihaning 4-moddasini 
“Xabar qiluvchi shaxslarni himoya qilish va 
rag‘batlantirishning asosiy prinsiplari” deb 
nomlab, rag‘batlantirishning asosiy prinsipla-
ri sifatida qonuniylik, xolislik, xabar qiluvchi-
ning shaxsiy xavfsizligini taʼminlash, rag‘bat-
lantirishning asosliligi va adolatliligi hamda 
xabar qiluvchi shaxsning xohish-istaklarini 
hisobga olishni belgilash lozim. 

Xulosalar
Yuqorida olib borilgan tahlillarga ko‘ra, 

quyidagi takliflar ilgari surildi:
– birinchidan, loyihaning nomini “Kor-

rupsiyaga oid huquqbuzarlik haqida xabar 
qilgan shaxslarni himoya qilish to‘g‘risida” 
deb nomlash va loyiha moddalarida qayd etil-
gan “xabar bergan shaxslar”, “xabar beruvchi 
shaxslar” so‘zlarini “xabar qiluvchi shaxslar” 
atamasiga o‘zgartirish; 

– ikkinchidan, xabar qiluvchi korrupsiya-
ga oid huquqbuzarlik haqida xabar berish-
da g‘arazgo‘ylik yoki shaxsiy adovatga yo‘l 
qo‘ymasligi lozim va xabar berish ko‘ngilli 
ravishda beg‘araz tarzda bo‘lishi shart. Biroq 
loyihada bu tushunchalarga taʼrif berilma-
gan. Shu sababli asosiy tushunchalar sifatida 
“g‘arazgo‘ylik yoki past niyatlar” va “shaxsiy 
adovat” kabi tushunchalarning izohi mav-

jud emas. Bu esa kelgusida har qanday shaxs 
unga nisbatan “g‘arazgo‘ylik yoki past niyat-
lar” yoinki “shaxsiy adovat” orqali shikoyat 
qilinganligini bildirishi, amaliyotda huquqni 
muhofaza qiluvchi organlarga buning oldini 
olish va qarshi kurashishda maʼlum bir qi-
yinchiliklar yuzaga keltirishi mumkin. Shu 
sababli loyihaning 3-moddasida qayd etilgan 
qonunning asosiy tushunchalariga “g‘araz-
go‘ylik yoki past niyat” va “shaxsiy adovat” 
tushunchalarini kiritish hamda ularning aniq 
taʼrifini ishlab chiqish;

– uchinchidan, loyihada qayd etilgan tu-
shunchalarning huquqni qo‘llovchi subyekt-

lar tomonidan turli talqinda qo‘llanishining 
oldini olish maqsadida “xabar qiluvchining 
ish joyi”, “xodim”, “sobiq xodim”, “shaxsiy 
manfaatlarni ko‘zlab xabar berish”, “tazyiq”, 
“taʼqib”, “zo‘ravonlik” va “tazyiq va zo‘ravon-
likdan himoya qilish” kabi tushunchalarga 
aniq taʼrif ishlab chiqish; 

– to‘rtinchidan, loyihada xabar qiluvchi 
shaxslarni rag‘batlantirishning asos va tar-
tiblari belgilangan bo‘lsa-da, biroq loyihada 
rag‘batlantirishning asosiy tamoyillari mav-
jud emas. Shu tufayli loyihada xabar qiluvchi 
shaxslarni rag‘batlantirishning asosiy prin-
siplarini belgilash lozim.

